
ӖҪЕ кайма пуҫтарӑннӑччӗ. Телефон сасӑ пачӗ. 
Пӑлханса ӳкнӗ ҫын сассине тӳрех уйӑрса та 
илеймерӗм. 

- Паянхи «Хыпара» вуларӑн-и? - ыйтать ку 
ҫын сывлӑх та сунма мансах. 

- Ҫук-ха, - тетӗп. 
- Янычар сӑмаха илтнӗ-и? 
- Илтмесӗр! Пирӗн ӑру пӑлхар писателен Иван 

Вазовӑн «Пусмӑр айӗнче» эпопейине вуласа ӳснӗ. 
Телефон пиклетсе кайрӗ. 
Кӑҫалхи нарӑсӑн 20-мӗшӗнче чӑваш халӑх 

хаҫачӗ «Турци тӗррисем» ярӑмран ултӑ сӑвӑ 
пичетленӗ. Ытти чухнехи пек авторӑн хушаматне 
ярӑм ятӗнчен ҫӳлерех лартман, ҫавӑнпа ӑна тӳрех 
асӑрхаймарӑм. «Янычарсем» тени тӳрех куҫа тӑ-
рӑнчӗ. 

Ӗненӗр-ха, тӑванӑмсем, эсир те пулсан. Эпӗ 
ҫаплах хама хам ӗненейместӗп. Ниушлӗ?! - тесе 
ыйтма ҫаплах пӑрахаймастӑп. Аптӑранипе алӑ 
айӗнчи словарьсенчен пуҫласа «Пысӑк совет эн-
циклопедийӗ» таранах уҫкаласа тухрӑм. 

Ҫаплах хамран хам ниушлӗ- тесех ыйтас килет, 
ҫав ыйтӑвах ыттисене те парас килет. Ниушлӗ?!.. 

Ниушлӗ янычарсене мухтас вӑхӑт ҫитрӗ? 
Апла ыран «Турци тӗррисен» авторӗ-и, урӑххи-

и фашизма, холокоста, геноцида, расизма мухта-
са сӑвӑ ярӑмӗ пичетлеме пултарать. Ним те мар. 
Сӑвӑ вӗҫӗнче асӑннӑ сӑмахсенчен хӑшӗ мӗне 
пӗлтернине кӑна кӑтартса хӑварма манмалла мар. 
Янычар тени, сӑмахран, турккӑлла ҫӗнӗҫар тени 
кӑна пулать. Фашизм итальян чӗлхипе ҫыхӑ е 
тӗрке тенине кӑна пӗлтерет. 

Ҫӗнӗ ҫара та мухтаса юрлама пулать, ҫыхӑ е 
тӗрке каллех поэзи еннеллех туртакан сӑмахсем. 

Янычарсем ытла та паттӑр, 
Янычарсем вӗр-ҫӗннисем. 
Хӑвачӗпе сехре хӑпартнӑ 
Ҫак ҫамрӑк ҫарӑн ҫыннисем. 
«Ҫӗнӗ ҫарсем - арсем килеҫҫӗ!» -
Чӑл-пар салантӑр пур тӑшман! 
Ҫӗкленӳллӗ-и? Ҫӗкленуллӗ! Мухтавлӑ-и? Мух-

тавлӑ! Анчах авторне урра! ҫӗклеме тӑхтӑр-ха. 
Маншӑн урӑхларах янраҫҫӗ илсе кӑтартнӑ 

йӗркесем. 
Фашистчарсем ытла та паттӑр, 
Фашистчарсем вӗр-ҫӗннисем... 
Кашни халӑхӑнах тӗнче историйӗ умӗнче хӑйӗн 

мӑнаҫлӑхӗпе мухтавӗ те, намӑсӗ те пур. Вырӑс 
халӑхӗн намӑсӗ - опричнина, нимӗҫсемпе итальян-
сен фашизм, Америка ҫыннисен расизм пулсан, 
турккӑсен истори умӗнчи намӑсӗ шӑпах янычарсем 
пулса тӑраҫҫӗ те. 

Хаҫатра пичетленнӗ сӑвӑсен авторе «янычар» 
сӑмаха ҫӗнӗ ҫар тесе куҫарни тӗрӗсех. Анчах 
«янычар» сӑмах турккӑсемшӗн хӑйсемшӗн те, уйрӑ-
мах Христос тӗнӗпе пурӑнакан халӑхсемшӗн хӑйӗн 
малтанхи пӗлтерӗшӗпе ҫуреме тахҫанах пӑрахнӑ. 

«Янычар» сӑмахра ҫӗнӗ cap пӗлтерӗшӗн сӗмӗ 
те юлман. Дунайҫи пӑлхарсемшӗн, эрменсемшӗн 
вӑл виҫесӗр тискерлӗх, пуҫ касан тени пулать. 
Вырӑсла словарьсенче пуринче те пур вал. Пурин-
че те пӗр пек - полицайсемпе карательсен ҫарӗ, 
Турци абсолютизмӗн тӗрекӗ тесе ӑнлантарса панӑ. 

Атьӑр-ха, янычарсем камсем пулнипе тӗплӗнрех 
паллашар. Акӑ «Совет истори энциклопедийӗн» 
16-мӗш томне уҫса хутӑм /1976 ҫулта пичетленсе 
тухнӑ/. Вулатпӑр. Тӗрӗсех, сӑмах пӗрӗн куҫарсан, 
«ҫӗнӗ ҫар» тениех пулать. Ҫак ҫӗнӗ ҫара XIV 
ӗмӗрте Пӗрремӗш Мурад султан вӑхӑтӗнче тыткӑн-
ри яшсенчен йӗркеленӗ. Каярах Христос тӗнӗпе 
пурӑнакан халӑхсен ывӑл ачисене вӑйпа чуралан-
тарса, вӑйпа ислам тӗнне йышӑнтарса, ислам 
фанатикӗсем туса таврари халӑхсене пӑхӑнтарма 
янӑ. Вӗсем пурте султан чурисем шутланнӑ. 
Мӑшӑрланма, ҫемьелленме юраман весен. Пурнӑҫ 
ырлӑхӗ пӗрре кӑна пулнӑ - вӗлермелле, ҫаратмал-

ла, ҫунтармалла. Ҫакӑншӑн кӑна султан ырланӑ 
вӗсене. Ҫакӑншӑн кӑна тӑрантарнӑ, тумлантарнӑ. 
«Турци тӗррисен» авторе те пӗлет ӑна. 

Мӗн кирлине йӑлтах ҫитернӗ, 
Ӗҫтернӗ йӑлт мӗн кирлине. 
Тен, ҫавӑнпа вӗсем ҫӗнтернӗ, 
Туйса патша ыр кӑмӑлне. 
Патша мар, султан тенӗ пулсан, вырӑнлӑрахчӗ. 

Анчах эпӗ сӑвӑ карти-йӗркине тишкерес тӗллев 
тьгтман. 

Осман империйӗ пӑхӑнтарнӑ халӑхсенчен «ЮН 
налукӗ» пуҫтарнӑ. Христос тӗнӗпе пурӑнакан кашни 
ҫемьен янычар пулма ывӑл~ача памалла пулнӑ. 
Султан «ырлӑхне» ытарайми пулсан, ҫав яш хӑйне 
ҫуратнӑ ашшӗ-амӑшнех пуҫ каснӑ. Ҫакна сӑвӑ 
ярӑмӗн авторе калама ҫук пысӑк паттӑрлӑх тесе 
ӗнентересшӗн, ҫулӑмланса ҫырать. 

«Янычарсем килеҫ!» - тесессӗн, 
Тӑшман саланнӑ-мӗн чӑл-пар. 
Полицайсемпе карательсен тӑшманӗ кам пулни 

пуриншӗн те паллӑ пуль тетӗп. Пуҫ ҫӗклеми ҫӗр 
сухалакан, кут хыҫми хирте ӗштеленекен. 

Тӑватӑ ӗмӗр Осман империйӗн пусмӑрӗнче 
асапланнӑ Дунайҫи пӑлхарсемшӗн кӑна мар, Кав­
каз халӑхӗсемшӗн те, украинсемшӗн те, вырӑс-
семшӗн те янычар сӑмах ылхан сӑмахӗ пулса 
чӗлхене кӗнӗ. Паян унӑн урӑх пӗлтерӗшӗ ҫук. 
Иртнӗ ӗмӗрсенчи ӑслӑ ҫынсем янычарсене мур 
чирӗ тесех хакланӑ. Мур килсе тухсан ваттине-
вӗттине тиркемесӗр шӑла-шӑла тухса кайнӑ. Ҫавнах 
тунӑ янычарсем те. 

Эпир, чӑвашсем, Турцирен аяккарах пурӑннӑ 
та, янычар мурӗ пирӗн патах ҫитеймен. Эпир вӑл 
сӑмаха вырӑссенчен илнӗ. Вырӑс каланӑ пӗлтерӗ-
шпех. 

Кирек епле тискерлӗхӗн те вӗҫӗ пулмаллах. 
Янычарсен те кун-ҫулӗ вӗҫленнӗ. Султана хӑйне 
сирпӗтме тӑрсан, Иккӗмӗш Махмуд 1826 ҫулта 
янычарсене тӗп тӑвать. Янычарсен ылханлӑ ячӗ 
кӑна юлать. 

Анчах мӗншӗн чӗртсе тӑратасшӑн-ха вӗсене 
чӑваш сӑвӑҫи? Ҫакна тӗшмӗртеймӗп-и тесе пӑхма-
сӑр калама вӗреничченех вуларӑм «Янычарсем» 
сӑвва. 

Чана хули инҫетре, 
Эпир унта ҫитетпӗр, -
тесе юрланӑ иккен янычарсем. 
Чӑваш ҫӗрӗ инҫетре, 
Эпир унта ҫитетпӗр, -
тенӗ пек ӑнланмалла-ши ҫакна? 
Наци намӑсне уякан турккӑсем хӑйсем пичет-

леменех пулӗччӗҫ ку йӗркесене. Янычарсене 
ирӗклӗх ҫарӗ пек кӑтартма хӑтланни тата мӗне 
пӗлтерет? Амсанать вӗсене автор, хӑйне те янычар 
пекех туять. 

Аптӑранипе ӗнтӗ темле те шайлаштарса пах-
рам. Ку таранччен Раҫҫей халӑхӗ умӗнче, Мускав 
умӗнче ырӑ ятлӑ пултӑмӑр, пирӗн эеспубликӑра 
наци тӗркешӗвӗсем ҫук, наци хирӗҫӗвӗсем ҫук, 
наци тӑнӑҫлӑхӗ тӑрать тесе устермесӗр, вӑлтмасӑр 
каларӑмӑр. Ҫакӑ килӗшми пулчӗ-и? Ҫакӑ йӑлӑх-
тарса ҫитерчӗ-и? Тата тӗнсен килӗшӗвӗ ҫырлах-
тарми пулчӗ-и? Янычар сӑмах православи тӗнне 
уяса пурӑнаканӑн чӗрине епле касма пултарнине 
сӑвӑ ярӑмне ҫырса пичетленекенӗн пӗлмелле 
пулман-и? 

Ярӑм авторе хам пек кӑна ахаль ҫын пулнӑ 
пулсан, Чӑваш патшалӑхӗн наци политики ул-
шӑнчӗ-шим вара тенӗ шухӑш пуҫа пырса кӗресех 
ҫукчӗ пулӗ. 

Николай Пейков чӑвашла вуламасть, анчах 
вӑл янычар сӑмаха «Чебоксарские новости» хаҫат-
ра тӗл пулнӑ. Манӑн унран каҫару ыйтма тиврӗ. 
Пӑлхар ҫыннишӗн янычар тени шуйттан, сатана 
тени кӑна та мар, хӑрушӑрах сӑмах пулса тӑрать. 
Ыттисенчен камӑн каҫару ыйтмапла? 

Иртнисене йӑлтах пӗлместпӗр тесе тӳрре 
тухма пӑхать ярӑм авторе. Пурне те пӗлме 
никама та пурмен. Анчах тӗнче ылханакан тискер-
лӗхе пӗлмеллех. 


